
Nunat tamalaat akornanni aningaasaliisussanut pilerinarsaanissamut atatillugu Tasersiarmi 

erngup nukinganik nukissiorfiliortoqarnissaata avammut ussassaarutiginissaanut 

aalajangersimasumik pilersaarummut periusissiortoqarnissaanik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Pilersaarut 

kingusinnerpaamik UKA2022-mi saqqummiunneqassaaq.  

(Inatsisartunut ilaasortaq Siverth K. Heilmann, Atassut)  

Nukissiuutit ataavartut aningaasarsiutissatut nutaatut takorloorneqartaqaat ukiorpassuarni. 

Takorluungaajuarporlu datacenterit nunatsinnukartinneratigut aningaasarsiornitsigut 

isaatitsiffiusinnaasunik nutaanik pileritsisoqarnissaa. 

Periarfissaq naassaanngiusartoq Tasersiamiittoq naluneqanngereerpoq, tassami Alcoa-p 

pilersaarutigisimasaraluini arlalinni takuneqarsinnaareermat qanoq periarfissat annertutigineri 

iluatinnartiginerilu. 

Ilami ukiorpanni neriulussinnartitsineq annertusimaqaaq ajoraluartumik maniitsormiunut 

nunattalumi sinneranut. 

Ersiut siulleq tassani takuarput, qinikkat qiningaasarsimasimasullu nammineq soqutiginngisaminnut 

suusupaginnittarsimanerujussuannik, sulianillu asuli kinguarsaajuartarsimanerujussuannik maanna 

killiffik piuvoq.  

Taamatuttaarlu niuffarluppallaamik eqqarsartariuseqarsimanerup malittaanik, aningaasarsiorfissat 

nutaat ila qasserpassuimmita asiutiinnarneqarsimalerpat ukiunikingullerni arlalinni. 

Nutaanut pilersussanut ersinerujussuaq qulanerujussuarlu piujuartillugit, ajoraluartumik maanna 

aalisarneq annerpaamik kisipajaavat inuiaqatigiittut aningaasarsiornitsinni isumalluutitut 

pigilersimavarput.  

Takornariaqarneq ineriartoraluarpoq, sulili aallunneqarnerattaaq siuariartortinneqarnissaanullu 

aqqut takeqaaq. 

Nunarpassuit allat ukiorpanni aningaasarsiutigilluarlugit ingerlaffigilereersimasaat 

taamaattussaannarilereersimasaallu, ajoraluartumik ukiuni arlalinngortuni uagut nunatsinni 

nangaaffigerusaarlugit, ilaatigullu tikilluaqqunangit toqqammavilerpiarnangu kinguarsaanermik 

akerliunermillu nipeqarfigineqaannartarsimapput. 



Tamannalu pillugu tupinnanngeqaaq, siunnersuuteqartoq “aataqqii” Siverth K. Heilmann 

ukiorpaalunngortuni kingullerni tasersiaq pillugu annertuumik nipiliuuteqartuaraluarmat. 

Suliarmi annertungaartumik peqataaffigisimasaq, ineriartoqqinnissamut annertungaartumik 

sunniuteqarsinnaangaluaq nangartaajuartut, alloriartumanngittut qulartuartullu allaat 

maangaannartoorsinnaatilersimammassuk. Eqqarsaammernartaqaarlumi kingumut qivialaaraanni, 

sooq taamannak iliorniarsarisimaneq, namminiilivinnissamik aningaasarsiornittalu nammineq 

napatilernissaanik, sapinngilagut pisinnaavugoortuutaa nilliajuartuniit avataaniit 

aningaasaleerusullutik isertitsissutigilluarsinnaasatsinnik tuungaviliilluarsinnaasunut 

tappiippallaarsimaneq. 

Ukiuni tulliuttuni sisamani aningaasarsiornikkut qunnersuaq annertungaartoq ornipparput, isertitat 

aningaasartuutinik minnerulerfissaat aajunaralaarsuanngorpoq. 

Misissuerusaarniartuartillutalumi aningaasarsiorfissanik nutaanik ammaassinianermi ullut arlaanni 

iteriataartoorsinnaangatta suutaarutilersimalluta aningaasamiingaarluta. 

Periarfissat tunniunneqartut tamaasa atorluarniartigit qularunnaamilaarluta, suulluunniit 

aningaasarsiorfissat, assersuutingalugu ilaatigut eSports, allarpaalussuillu 

nangaangiinnarunnaarlugit upperinerullugit qiviartariaqalerpat. 

Atassumiillu taamatut oqaaseqarluta siunnersuut tamakkiisumik toqqaannartumik taperserparput.  


